
tattvasamAsasUtravRittiH

తత్త్వసమాససూత్రవృత్తిః 

పఞ్చవింశతితత్త్వేషు జన్మనా జ్ఞానమాప్తవాన్  ।
ఆదిసృష్టౌ నమస్తస్మై  కపిలాయ మహర్షయే  ॥ ౧ ॥
అథాతస్తత్త్వసమాసాఖ్యసాఙ్ఖ్యసూత్రాణి    వ్యాఖ్యాస్యామః । ఇహ
కశ్చిద్బ్రాహ్మణస్త్రివిధేన  దుఃఖేనాభిభూతః సాఙ్ఖ్యాచార్యం  కపిలమహర్షిం
శరణముపాగతః । స్వకులనామగోత్రస్వాధ్యాయం  నివేద్యాహ । భగవన్ కిమిహ
పరం కిం యాథాతథ్యం కిం కృత్వా కృతకృత్యః స్యామితి । కపిల ఉవాచ
కథయిష్యామి । అష్టౌ ప్రకృతయః  ॥ ౧ ॥ షోడశ వికారాః ॥ ౨ ॥
పురుషః ॥ ౩ ॥ త్రైగుణ్యమ్  ॥ ౪ ॥ సఞ్చరః ॥ ౫ ॥ ప్రతిసఞ్చరః  ॥
౬ ॥ అధ్యాత్మమ్ అధిభూతమ్ అధిదైవతం  చ ॥ ౭ ॥ పఞ్చాభిబుద్ధయః  ॥
౮ ॥ పఞ్చకర్మయోనయః ॥ ౯ ॥ పఞ్చవాయవః ॥ ౧౦ ॥ పఞ్చకర్మాత్మానః
॥ ౧౧ ॥ పఞ్చపర్వాఽవిద్యా ॥ ౧౨ ॥ అష్టావింశతిధాఽశక్తిః  ॥ ౧౩ ॥
నవధా తుష్టిః  ॥ ౧౪ ॥ అష్టధా  సిద్ధిః  ॥ ౧౫ ॥ దశధామూలికార్థాః  ॥
౧౬ ॥ అనుగ్రహసర్గః   ॥ ౧౭ ॥ చతుర్దశవిధో  భూతసర్గః  ॥ ౧౮ ॥ త్రివిధో
ధాతుసర్గః  ॥ ౧౯ ॥ త్రివిధో  బన్ధః  ॥ ౨౦ ॥ త్రివిధో  మోక్షః ॥ ౨౧ ॥
త్రివిధం  ప్రమాణమ్  ॥ ౨౨ ॥ త్రివిధం  దుఃఖమ్ ॥ ౨౩ ॥ ఏతత్ పరమ్పరయా
యాథాతథ్యమేతత్ సమ్యగ్ జ్ఞాత్వా  కృతకృత్యః స్యాన్న పునస్త్రివిధేన
దుఃఖేనాభిభూయతే । ఇతి తత్త్వసమాసాఖ్యసాఙ్ఖ్యసూత్రాణి   ॥
అథ కా అష్టౌ ప్రకృతయ  ఇత్యత్రోచ్యతే  । అవ్యక్తం  బుద్ధిరహఙ్కారః
పఞ్చ తన్మాత్రాణీత్యేతా  అష్టౌ ప్రకృతయః  । తత్రావ్యక్తం   తావదుచ్యతే
యథా లోకే వ్యజ్యన్తే ఘటపటకుడ్యశయనకాద్యా న తథా వ్యజత
ఇత్యవ్యక్తమ్  । శ్రోత్రాదిభిరిన్ద్రియైర్న     గృహ్యత ఇత్యర్థః  । కస్మాత్
అనాదిమధ్యాన్తత్వాన్నిరవయవత్వాచ్చ ॥
అశబ్దమస్పర్శమరూపమవ్యయం

తత్త్వసమాససూత్రవృత్తిః 

తథా చ నిత్యం రసగన్ధవర్జితమ్   ।
అనాదిమధ్యం మహతః పరం ధ్రువం
ప్రధానమేతత్  ప్రవదన్తి  సూరయః ॥
సూక్ష్మమలిఙ్గమచేతనమనాదినిధనం  తథాప్రసవధర్మి  నిరవయవమేకమేవ
హి సాధారణమేతదవ్యక్తమ్  । అవ్యక్తస్యామీ  పర్యాయశబ్దా భవన్తి । అవ్యక్తం
ప్రధానం  బ్రహ్మ  పరం ధ్రువం  బహుధానకమక్షరం క్షేత్రం  తమఃప్రసూతమితి  ।
కా బుద్ధిరత్రోచ్యతే   । అధ్యవసాయో బుద్ధిః  । సోయమధ్యవసాయో గవాదిషు
ద్రవ్యేషు  యస్మాత్ ప్రతిపత్తిః  । ఏవమేతన్నాన్యథా । గౌరేవాయం నాశ్వః ।
స్థాణురేవాయం  న పురుషః । ఇత్యేషా బుద్ధిః  । అస్యాస్తు బుద్ధేరష్టౌ
రూపాణి భవన్తి ధర్మో జ్ఞానం  వైరాగ్యమైశ్వర్యమితి   । తత్ర
ధర్మో నామాధర్మవిపర్యయః శ్రుతిస్మృతివిహితః  శిష్టాచారావిరుద్ధః 
శుభలక్షణః । జ్ఞానం  నామాజ్ఞానవిపర్యయస్తత్త్వభావభూతానాం   సమ్బోధః ।
వైరాగ్యం  నామావైరాగ్యవిపర్యయః  శబ్దాదివిషయేష్వప్రసక్తిః    । ఐశ్వర్యం
నామానైశ్వర్యవిపర్యయోఽణిమాదయోఽష్టగుణాః   । ఏతాని సాత్త్వికాని చత్వారి ।
అధర్మోఽజ్ఞానమవైరాగ్యమనైశ్వర్యమితి    అధర్మో నామ ధర్మవిపర్యయః
శ్రుతిస్మృతివిరుద్ధః   శిష్టాచారవిరుద్ధోఽశుభలక్షణః   । అజ్ఞానం
నామ జ్ఞానవిపర్యయస్తత్త్వభావభూతానామనవబోధః   । అవైరాగ్యం
నామ వైరాగ్యవిపర్యః  శబ్దాదివిషయేష్వభిషఙ్గః   । అనైశ్వర్యం
నామైశ్వర్యవిపర్యయోఽణిమాదిరహితత్వమ్  । ఏతాని తామసాని చత్వారి । తత్ర
ధర్మేణ నిమిత్తేనోర్ధ్వగమనమ్  । జ్ఞానేన  నిమిత్తేన మోక్షః । వైరాగ్యేణ
నిమిత్తేన ప్రకృతిలయః  । ఐశ్వర్యనిమిత్తేనాఽప్రతిహతగతిర్భవతి  ।
ఏవమేషాష్టరూపా  బుద్ధిర్వ్యాఖ్యాతా  । బుద్ధేరమీ  పర్యాయశబ్దా భవన్తి ।
మనో మతిర్మహాన్ బ్రహ్మా  ఖ్యాతిః ప్రజ్ఞా  శ్రుతిర్ధృతిః   ।
ప్రజ్ఞానం   సన్తతిః స్మృతిర్ధీర్బుద్ధిః   పరికథ్యతే ॥
అత్రాహ  కోఽహఙ్కార ఇత్యుచ్యతే । అభిమానోఽహఙ్కారః ।
అహం శబ్దే అహం స్పర్శే అహం రూపే అహం రసే ।
అహం గన్ధే అహం స్వామీ ధనవానహమీశ్వరః ॥ ౧॥
అహం భోగీ అహం ధర్మేఽభిషిక్తోఽసౌ మయాహతః ।
అహం హనిష్యే బలిభిః పరైరిత్యేవమాదికః  ॥ ౨॥
యోఽయమభిమానప్రత్యయో  సోఽహఙ్కారః । అహఙ్కారస్యాఽమీ పర్యాయశబ్దాః  ।

అహఙ్కారో వైకారికస్తైజసో   భూతాదిః సానుమానో నిరనుమానశ్చేతి ॥
అత్రాహ  కాని పఞ్చతన్మాత్రాణీత్యుచ్యతే  । అహఙ్కారాన్వితాని పఞ్చతన్మాత్రాణి
శబ్దతన్మాత్రం   స్పర్శతన్మాత్రం  రూపతన్మాత్రం  రసతన్మాత్రం  గన్ధతన్మాత్రం 
చేతి పఞ్చతన్మాత్రాణి  । తత్ర తావచ్ఛబ్దతన్మాత్రాణి   శబ్దేష్వేవోపలభ్యన్తే
ఉదాత్తానుదాత్తస్వరితకమ్పితషడ్జర్షభగాన్ధారమధ్యమపఞ్చమధైవతనిషాదాదయః   
శబ్దవిశేషాదుపలభ్యన్తే  । తస్మాచ్ఛబ్దతన్మాత్రేఽవిశేషః   ।
అథ స్పర్శతన్మాత్రాణి  స్పర్శేష్వేవోపలభ్యన్తే తత్ర
మృదుకఠినకర్కశపిచ్ఛిలశీతోష్ణాదయః  స్పర్శవిశేషా ఉపలభ్యన్తే ।
తస్మాత్ స్పర్శతన్మాత్రేఽవిశేషః  । రూపతన్మాత్రాణి  రూపేష్వేవోపలభ్యన్తే ।
తత్ర శుక్లరక్తకృష్ణహరితపీతహారిద్రమాఞ్జిష్ఠాదయో      రూపవిశేషా
ఉపలభ్యన్తే । తస్మాద్రూపతన్మాత్రేఽవిశేషః   । తథా రసతన్మాత్రాణి
రసేష్వేవోపలభ్యన్తే । తత్ర కటుతిక్తకషాయక్షారమధురామ్లలవణాదయో
రసవిశేషా ఉపలభ్యన్తే । తస్మాద్రసతన్మాత్రేఽవిశేషః   । అథ
గన్ధతన్మాత్రాణి   గన్ధ ఏవోపలభ్యన్తే । తత్ర సురభిరసురభిశ్చ
గన్ధవిశేషా  ఉపలభ్యన్తే । తస్మాద్ గన్ధతన్మాత్రేఽవిశేషః   ।
ఏవమేతత్పఞ్చతన్మాత్రాణి  సూచితాని । అథైషాం  పర్యాయశబ్దాః  ।
తన్మాత్రాణ్యవిశేషాణి  మహాభూతప్రకృతయో  భోగ్యాన్యణవః శాన్తఘోరమూఢానీతి ।
ఏవమేతా అవ్యక్తబుద్ధ్యహంకారతన్మాత్రసఞ్జ్ఞితా    అష్టౌ ప్రకృతయో  వ్యాఖ్యాతాః ।
అథ కస్మాత్ ప్రకృతయః  । ప్రకుర్వన్తీతి  ప్రకృతయః  ।
అథ తే కే షోడశవికారా ఇత్యత్రోచ్యతే  । ఏకాదశేన్ద్రియాణి
పఞ్చమహాభూతాన్యేతే షోడశవికారాః । తత్రేన్ద్రియాణి   తావదుచ్యన్తే । శ్రోత్రం 
త్వక్ చక్షుషీ జిహ్వా ఘ్రాణమితి  పఞ్చ బుద్ధీన్ద్రియాణి   । శ్రోత్రం   స్వవిషయం
శబ్దం  గృహ్ణాతి  త్వక్స్పర్శవిషయం చక్షూరూపవిషయం రసనా రసవిషయం
ఘ్రాణం  గన్ధవిషయమితి  । వాక్పాణిపాదపాయూపస్థాఖ్యాని  పఞ్చ కర్మేన్ద్రియాణి
స్వం స్వం కర్మ కుర్వన్తి । తత్ర వాగ్వచనముచ్చరతి । హస్తౌ కర్మ కురుతః ।
పాదౌ విహరణమ్ । పాయుర్విసర్గమ్  । ఉపస్థమానన్దమ్   । ఉభయాత్మకం మనః ।
స్వసంకల్పవికల్పవృత్తీ కురుతే । ఏవనేకాదశేన్ద్రియాణి  వ్యాఖ్యాతాని ।
అథైషాం  పర్యాయాః । ఇన్ద్రియాణి  కరణాని వైకారికాణి  ఖాని నియతాని పదాని
అవధృతాని అణూని అక్షాణీతి ।
అథ కాని పఞ్చమహాభూతానీత్యత్రోచ్యతే  । పృథివ్యప్తేజోవాయ్వాకాశానీతి
మహాభూతాని । తత్ర పృథివీ ధారణభావేన ప్రవర్తమానా   చతుర్ణాముపకారం

కరోతి । ఆపో జలాని సంగ్రహభావేన  ప్రవర్త్తమానాశ్చతుర్ణాముపకారం  
కుర్వన్తి । తేజః పాచకభావేన ప్రవర్తమానం   చతుర్ణాముపకారం
కరోతి । వాయుర్వాహనభావేన ప్రవర్తమానశ్చతుర్ణాముపకారం  
కరోతి । ఆకాశమవకాశదానేన ప్రవర్తమానం   చతుర్ణాముపకారం
కరోతి । శబ్దస్పర్శరూపరసగన్ధవతీ   పఞ్చగుణా పృథివీ ।
శబ్దస్పర్శరూపరసవత్యశ్చతుర్గుణా   ఆపః । శబ్దస్పర్శరూపవత్
త్రిగుణం  తేజః । శబ్దస్పర్శవాన్  ద్విగుణో వాయుః । శబ్దవదేకగుణమాకాశమ్  ।
ఏవమాఖ్యాతాని పఞ్చ మహాభూతాని । అథైషాం  పర్యాయాః । భూతానిభూతవిశేషాః
వికారాః ఆకృతయః తనవః విగ్రహాః  శాన్తాః ఘోరాః మూఢాః ఇత్యేతే షోడశవికారా
వ్యాఖ్యాతాః ।
అథాహ కః పురుష ఇత్యుచ్యతే । పురుషోఽనాదిః సూక్ష్మః
సర్వగతశ్చేతనోఽగుణో నిత్యో ద్రష్టా  భోక్తాఽకర్త్తా
క్షేత్రవిదమలోఽప్రసవధర్మీ   చేతి । అథాహ కస్మాత్ పురుషః పురాణాత్
పురిశయనాత్ పురోహితవృత్తిత్వాచ్చ పురుషః । అథ కస్మాదనాదిః ।
నాస్యాదిరన్తో మధ్యో వా విద్యత ఇత్యనాదిః । కస్మాత్ సూక్ష్మః ।
నిరవయవత్వాదతీన్ద్రియత్వాత్  సూక్ష్మః । కస్మాత్ సర్వగతః । సర్వం
ప్రాప్తమనేన   నాస్య గగనమస్తీతి సర్వగతః । కస్మాచ్చేతనః ।
సుఖదుఃకమోహోపలబ్ధిమత్త్వాత్  । కస్మాదగుణః । సత్త్వరజస్తమాంస్యస్మిన్న
సన్త్యతోఽగుణః । కస్మాన్నిత్యః అకృతకత్వాదనుత్పాదకత్వాచ్చ । కస్మాద్
ద్రష్టా  । ప్రకృతివికారానుపలమ్భేన  ఇతి । కస్మాద్భోక్తా । చేతనభావాత్
సుఖదుఃఖపరిజ్ఞానాచ్చ  । కస్మాదకర్తా । ఉదాసీనత్వాదగుణత్వాచ్చ । కస్మాత్
క్షేత్రవిద్  । క్షేత్రేభ్యో  గుణాన్ వేత్తీతి క్షేత్రవిద్  । అథ కస్మాదమలః ।
శుభాశుభకర్మాణ్యస్మిన్ పురుషే న సన్తీత్యమలః । కస్మాదప్రసవధర్మీ  ।
నిర్బీజత్వాత్ । న కిఞ్చిదుత్పాదయతీత్యర్థః  । ఏవమేష సాంఖ్యపురుషో
వ్యాఖ్యాతః । అథాస్య పురుషస్య పర్యాయాః । పురుషః ఆత్మా పుమాన్ పుంగుణః
బహులః జన్తుః జీవః క్షేత్రజ్ఞః   నరః కవిః బ్రహ్మ  అక్షరః ప్రాణః  అజః
యః కః సః ఏషః । ఏవమేతాని పఞ్చవింశతితత్త్వాని వ్యాఖ్యాతాని । అష్టౌ
ప్రకృతయః  షోడశవికారాః పురుషశ్చేతి ॥
పఞ్చవింశతితత్త్వజ్ఞో యత్ర కుత్రాశ్రమే   రతః ।
జటీ ముణ్డీ శిఖీ వాపి ముచ్యతే నాత్ర సంశయః ॥
అత్రాహ  పురుషః కిం కర్తా అకర్త్తా  వేతి । యది కర్త్తా పురుషః స్యాత్ తదా

శుభాని కుర్యాత్ । నను వృత్తిత్రయం  లోకే దృష్టం  పురుషస్య తతః కిం
గుణానాం కర్తృతాఽసిద్ధా ?

ధర్మాఖ్యం సౌహిత్యం యమనియమనిషేవణం ప్రఖ్యానమ్  ।
జ్ఞానైశ్వర్యవిరాగాః   ప్రకాశనమితి  సాత్త్వికీ వృత్తిః ॥
రాగః క్రోధో  లోభః పరపరివాదోఽతిరౌద్రతాఽతుష్టిః   ।
వికృతాకృతిపారుష్యం ప్రఖ్యాతైషా   తు రాజసీ వృత్తిః ॥
ప్రమాదమదవిషాదా  నాస్తిక్యం స్త్రీప్రసఙ్గితా    నిద్రా ।
ఆలస్యం నైర్ఘృణ్యమశౌచమితి   తామసీ వృత్తిః ॥
ఏతద్వృత్తిత్రయం  దృష్ట్వా  లోకే గుణానాం కర్తృత్వం సిద్ధమితి  చాకర్త్తా
పురుషః సిద్ధో భవతి ॥
ప్రవర్త్తమానాన్   ప్రకృతేరిమాన్  గుణాన్
రజస్తమోభ్యాం విపరీతదర్శనాత్ ।
అహం కరోమీత్యబుధోఽభిమన్యతే
తృణస్య కుబ్జీకరణేఽప్యనీశ్వరః  ॥
సర్వమిదం మయా కృతం మమేదమితి వదన్నభిమానాదబుధ ఉన్మత్తః
కర్తృవద్భవతి  అత్రాహ  ।
ప్రకృతేః  క్రియమాణాని  గుణైః  కర్మాణి సర్వశః ।
అహఙ్కారవిమూఢాత్మా కర్తాహమితి మన్యతే ॥
అనాదిత్వాన్నిర్గుణత్వాత్  పరమాత్మాఽయమవ్యయః ।
శరీరస్థోఽపి  కౌన్తయ న కరోతి న లిప్యతే ॥
ఏవమ్ ।
ప్రకృత్యైవ   చ కర్మాణి క్రియమాణాని  సర్వశః ।
యః పశ్యతి తథాత్మానమకర్తారం స పశ్యతి ॥
తత్రాహ  కిమయమేకః పురుషో బహవో వేత్యుచ్యతే ।
సుఖదుఃఖమోహసఙ్కరవిశుద్ధకరణపాటవజన్మమరణకరణానాం
నానాత్వాత్ పురుషబహుత్వం సిద్ధం  లోకాశ్రమవర్ణభేదాచ్చ   । యద్యేకః
పురుషః స్యాదేకస్మిన్ సుఖిని సర్వ ఏవ సుఖినః స్యుః । ఏకస్మిన్
దుఃఖిని సర్వ ఏవ దుఃఖినః స్యుః । ఏకస్మిన్ కరణపాటవే సర్వేషామేవ
కరణపాటవం స్యాత్ । ఏకస్మిఞ్జాతే  సర్వ ఏవ జాయేరన్ । ఏకస్మిన్ మృతే

సర్వ ఏవ మ్రియేరన్నితి  । న చైవమ్  ఇతశ్చ బహవః పురుషాః సిద్ధాః  ।
ఆకృతిగర్భాశయభావసఙ్గతిశరీరవిభాగే  లిఙ్గబహుత్వాత్  । ఏవం తావత్
సాంఖ్యాచార్యాః కపిలాసురిపఞ్చశిఖపతఞ్జలిప్రభృతయో   బహూన్ పురుషాన్
వర్ణయన్తి  । వేదాన్తవాదిన ఆచార్యా హరిహరహిరణ్యగర్భవ్యాసాదయ ఏకమేవాత్మానం
వర్ణయన్తి  । కస్మాదేవం తదాహ ।
పురుష ఏవేదం సర్వం భూతం యచ్చ భావ్యమ్ ।
ఉతామృతత్వస్యేశానో యదన్యేనాతిరోహతి ॥
తదేవాగ్నిస్తదాదిత్యస్తద్వాయుస్తద్ధి చన్ద్రమాః  ।
తదేవ శుక్రం  తద్బ్రహ్మ తదాపః సః ప్రజాపతిః  ॥
తదేవ సత్యమమృతం స మోక్షః సా పరా గతిః ॥
తదక్షరం తత్ సవితుర్వరేణ్యం
యస్మాత్పరం నాపరమస్తి కిఞ్చిత్ ॥
యస్మాన్నాణీయో న జ్యాయోఽస్తి కశ్చిద్ వృక్ష ఇవ స్తబ్ధో దివి
తిష్ఠత్యేకస్తేనేదం   పూర్ణం  పురుషేణ సర్వమ్ ।
సర్వతః పాణిపాదాన్తం సర్వతోక్షిశిరోముఖమ్ ।
సర్వతః శ్రుతిమల్లోకే   సర్వమావృత్త్య తిష్ఠతి  ॥
సర్వేన్ద్రియగుణాభాసం  సర్వేన్ద్రియవివర్జితమ్   ।
సర్వేషాం ప్రభుమీశానం  సర్వస్య శరణం మహత్ ॥
సర్వతః సర్వతత్త్వాని సర్వాత్మా సర్వసమ్భవః ।
సర్వం విలీయతే యస్మిన్ తద్బ్రహ్మ మునయో విదుః ॥
ఏక ఏవ హి భూతాత్మా దేహే దేహే వ్యవస్థితః  ।
ఏకధా బహుధా చైవ  దృశ్యతే జలచన్ద్రవత్  ॥
స హి సర్వేషు భూతేషు స్థావరేషు  చరేషు చ ।
వసత్యేకో మహానాత్మా యేన సర్వమిదం తతమ్ ॥
ఏకోయమాత్మా జగతామేకేన బహుధా కృతః ।
పృథగ్ వదన్తి చాత్మానం జ్ఞానాదికప్రవర్తనే    ॥
బ్రాహ్మణే  కృమికీటేషు శ్వపాకే శుని హస్తిని ।
పశుగోదంశమశకే సమం పశ్యన్తి పణ్డితాః  ॥

ఏక ఏవ యథా సూత్రం  సువర్ణే వర్తతే  పునః ।
ముక్తామణిప్రవాలేషు  మృణ్మయే రజతే తథా ॥
తద్వద్ గోషు మనుష్యేషు తద్వద్ధస్తిమృగాదిషు   ।
ఏకోయమాత్మా విజ్ఞేయః  సర్వత్రైవ  వ్యవస్థితః  ॥
అత్రాహ  కిం త్రైగుణ్యం  నామోచ్యతే ।
సత్త్వరజస్తమాంసీతి త్రిగుణా  ఏవ త్రైగుణ్యమ్  । సత్త్వం నామ
ప్రసాదలాఘవప్రసన్నతాభిషఙ్గప్రీతితుష్టితితిక్షాసన్తోషాదిలక్షణమనన్తభేదం    
సమాసతః సుఖాత్మకమ్ । రజో నామ
శోకతాపస్వేదస్తమ్భోద్వేగరోషమానాదిలక్షణమనన్తభేదం
సమాసతో దుఃఖాత్మకమ్ । తమో
నామాఽఽచ్ఛాదనావరణబీభత్సదైన్యగౌరవాలస్యనిద్రాప్రమాదాదిలక్షణమనన్తభేదం  
సమాసతో మోహాత్మకమ్ । ఏతత్ త్రైగుణ్యం  వ్యాఖ్యాతమ్ ।
సత్త్వం ప్రకాశకం  విద్యాద్రజో  విద్యాత్ ప్రవర్తకమ్   ।
తమోఽప్రకాశకం  విద్యాత్త్రైగుణ్యన్నామ  సంజ్ఞితమ్  ॥
అత్రాహ  కః సఞ్చరః ప్రతిసఞ్చరశ్చ  । అత్రోచ్యతే  । ఉత్పత్తిః సఞ్చరః
ప్రలయః  ప్రతిసఞ్చరః  । తత్రోత్పత్తిర్నామావ్యక్తాత్  ప్రాగుపదిష్టాత్ 
సర్వతః పురుషేణ పరేణాధిష్ఠితా  బుద్ధిరుత్పద్యతే  । అష్టగుణా
బుద్ధిః  । బుద్ధితత్త్వాదహఙ్కార  ఉత్పద్యతే । స చాహంకారస్త్రివిధో
వైకారికస్తైజసో   భూతాదిరితి । తత్ర వైకారికాదహంకారాదేవ  ఇన్ద్రియాణి
చోత్పద్యన్తే । భూతాదేస్తన్మాత్రాణి  । తైజసాదుభయమ్  । తన్మాత్రేభ్యో
భూతానీతి సఞ్చరః । ప్రతిసఞ్చరో  నామ భూతాని తన్మాత్రేషు  లీయన్తే ।
తన్మాత్రాణీన్ద్రియాణి   చాహంకారే । అహంకారో బుద్ధౌ । బుద్ధిరవ్యక్తే   ।
తదవ్యక్తం  క్వచిన్న లీయతే । కస్మాదనుత్పద్యమానత్వాత్ ప్రకృతిం
పురుషఞ్చైవ  విద్ధ్యనాది  ఇత్యేవం ప్రతిసఞ్చరో  వ్యాఖ్యాతః ।
తత్రాహ  కిం తదధ్యాత్మమధిభూతమధిదైవతం  చేతి । తత్రోచ్యతే  ।
బుద్ధిరధ్యాత్మమ్  బోద్ధవ్యమధిభూతం  బ్రహ్మా  తత్రాధిదైవతమ్   ।
అహంకారోఽధ్యాత్మం మన్తవ్యమధిభూతం రుద్రస్తత్రాధిదైవతమ్     ।
మనోఽధ్యాత్మం సంకల్పితవ్యమధిభూతం చన్ద్రస్తత్రాధిదైవతమ్     ।
శ్రోత్రమధ్యాత్మం   శ్రోతవ్యమధిభూతమాకాశస్తత్రాధిదైవతమ్    ।
త్వగధ్యాత్మం స్పర్శయితవ్యమధిభూతం వాయుస్తత్రాధిదైవతమ్   ।

చక్షురధ్యాత్మం ద్రష్టవ్యమధిభూతమాదిత్యస్తత్రాధిదైవతమ్     ।
జిహ్వాధ్యాత్మం రసయితవ్యమధిభూతం వరుణస్తత్రాధిదైవతమ్   ।
ఘ్రాణమధ్యాత్మం  ఘ్రాతవ్యమధిభూతం  పృథ్వీ తత్రాధిదైవతమ్   ।
వాగధ్యాత్మం వక్తవ్యమధిభూతం అగ్నిస్తత్రాధిదైవతమ్   ।
పాణీ అధ్యాత్మం గ్రహీతవ్యమధిభూతమిన్ద్రస్తత్రాధిదైవతమ్      ।
పాదావాధ్యాత్మం గన్తవ్యమధిభూతం విష్ణుస్తత్రాధిదైవతమ్     ।
పాయురధ్యాత్మముత్స్రష్టవ్యమధిభూతం  మిత్రస్తత్రాధిదైవతమ్     ।
ఉపస్థమధ్యాత్మమానన్దయితవ్యమధిభూతం   ప్రజాపతిస్తత్రాధిదైవతమ్    । ఏవమేతత్
త్రయోదశవిధస్య  కరణస్యాధ్యాత్మమధిభూతమధిదైవతం  వ్యాఖ్యాతమ్ ।
తత్త్వాని యో వేదయతే యథావద్
గుణస్వరూపాణ్యధిదైవతం  చ ।
విముక్తపాప్మా గతదోషసఙ్ఘో
గుణాంస్తు భుఙ్క్తే న గుణైః  స భజ్యతే ॥
అథ కాస్తాః పఞ్చాభిబుద్ధయ  ఉచ్యతే । వ్యవసాయోఽభిమానేచ్ఛా
కర్తవ్యతా క్రియేతి  । అభిముఖీ బుద్ధిరిదం  కరణీయం మయేతి వ్యవసాయో
బుద్ధిక్రియా   । ఆత్మపరాత్మస్వరూపప్రత్యయాభిముఖోఽభిమానోఽహంకారో
బుద్ధేః  క్రియా  । ఇచ్ఛా వాఞ్ఛా సఙ్కల్పో మనసో బుద్ధిక్రియా   ।
శబ్దాదివిషయాలోచనశ్రవణాదిలక్షణకర్తవ్యతా   బుద్ధీన్ద్రియాణాం 
బుద్ధిక్రియా   । వచనాదిలక్షణబుద్ధిక్రియా   కర్మేన్ద్రియాణాం  సా క్రియేతి  ।
ఏవమేతాః పఞ్చాభిబుద్ధయో  వ్యాఖ్యాతాః ।
అథ కాస్తాః పఞ్చకర్మయోనయ ఉచ్యన్తే । ధృతిః శ్రద్ధా  సుఖాఽవివిదిషా
వివిదిషా చ పఞ్చకర్మయోనయః ।
బాహ్యకర్మాణి సంకల్ప్య ప్రతీతం  యోఽభిరక్షతి ।
తన్నిష్ఠస్తత్ప్రతిష్ఠశ్చ    ధృతేరేతద్ధి లక్షణమ్ ॥
స్వాధ్యాయో బ్రహ్మచర్యం  చ యజనంయాజనం తపః ।
దానం ప్రతిగ్రహో  హోమః శ్రద్ధాయా   లక్షణం స్మృతమ్ ॥
సుఖార్థం  యస్తు సేవేత బ్రహ్మకర్మతపాంసి  చ ।
ప్రాయశ్చిత్తపరో  నిత్యం సుఖేయం పరికీర్తితా ॥
విషయమధుమిశ్రితాన్తఃకారణత్వమవివిదిషా  । వివిదిషా చ ధ్యానినాం
ప్రజ్ఞానయోనిః   ।

ఏకత్వం చ పృథక్త్వం చ నిత్యం చైవమచేతనమ్  ।
సూక్ష్మం సత్కార్యమక్షోభ్యం జ్ఞేయా  వివిదిషా చ సా ॥
కార్యకారణక్షయకరీ వివిదిషా ప్రాకృతికీ  వృత్తిః । ధృతిః శ్రద్ధా
సుఖాఽవివిదిషా చతస్రో బన్ధాయ  విదిషైకా  మోక్షాయ । ఏవమేతా పఞ్చ
కర్మయోనయో వ్యాఖ్యాతాః ।
అత్రాహ  కే పఞ్చవాయవ ఉచ్యన్తే ।
ప్రాణోపానః  సమానశ్చ ఉదానో వ్యాన ఏవ చ ।
ఇత్యేతే వాయవః పఞ్చ శరీరేషు శరీరిణామ్ ।
తత్ర ప్రాణో  నామ వాయుర్ముఖనాసికాధిష్ఠాతా  ప్రణయనాత్ప్రక్రమణాచ్చ   ప్రాణ
ఇత్యభిధీయతే । అపానో నామ వాయుర్నాభ్యధిష్ఠితాపనయనాదధోగమనాచ్చాపాన
ఇత్యభిధీయతే । సమానో నామ వాయుర్హృదధిష్ఠాతా   సమనయనాత్
సఙ్గమనాచ్చ  సమాన ఇత్యభిధీయతే । ఉదానో నామ వాయుః కణ్ఠాధిష్ఠాతా 
ఊర్ధ్వగమనాదుత్క్రమణాచ్చోదాన  ఇత్యభిధీయతే । వ్యానో నామ వాయుః
సన్ధ్యధిష్ఠాతా   విక్షేపణాద్విజృమ్భణాచ్చ వ్యాన ఇత్యభిధీయతే । ఇతి
పఞ్చవాయవో వ్యాఖ్యాతాః ।
అత్రాహ  కే తే పఞ్చకర్మాత్మాన ఇత్యుచ్యతే । వైకారికస్తైజసో   భూతాదిః సానుమానో
నిరనుమానశ్చ । తత్ర వైకారికః  శుభకర్మకర్తా । తైజసోఽశుభకర్మకర్తా  ।
భూతాదిర్మూఢకర్మకర్తా । సానుమానః శుభమూఢకర్మకర్తా ।
నిరనుమానోఽశుభమూఢకర్మకర్తా చైవం  పఞ్చకర్మాత్మానో వ్యాఖ్యాతాః ।
అత్రాహ  కా సా పఞ్చపర్వాఽవిద్యేత్యుచ్యతే । తమోమోహో
మహామోహస్తామిశ్రోఽన్ధతమిస్రశ్చేతి    । తత్ర తమోమోహావుభావష్టాత్మకౌ  ।
మహామోహో దశాత్మకః । తామిస్రోన్ధతామిస్రశ్చాష్టాదశాత్మకౌ     । తమో నామాష్టసు
ప్రకృతిష్వవ్యక్తబుద్ధ్యహంకారపఞ్చతన్మాత్రసంజ్ఞితాస్వనాత్మస్వాత్మాభిమానస్తమ    
ఇత్యభిధీయతే । మోహోనామాణిమాద్యష్టైశ్వర్యప్రాప్తయే   యోఽభిమాన
ఉత్పద్యతే స మోహ ఇత్యభిధీయతే । మహామోహో నామ దృష్టానుశ్రవికేషు 
శబ్దాదివిషయేషు  దశసు వృత్తిషు ముక్తోహమితి మన్యతే స మహామోహ
ఇత్యభిధీయతే । తామిస్రో నామాష్టగుణైశ్వర్యేఽణిమాద్యే   దశవిధే చ విషయే
యో ద్వేషోఽప్రతిహతస్తత్ర  యద్ దుఃఖముత్పద్యతేఽసౌ తామిస్ర ఇత్యభిధీయతే ।
అన్ధతామిస్రో  నామాష్టగుణైశ్వర్యేఽణిమాద్యే   దశవిధే చ విషయే సిద్ధే
మరణకాలేయో విషాద ఉత్పద్యతే సోఽన్ధతామిస్ర  ఇత్యభిధీయతే । ఏవమేషా
పఞ్చపర్వాఽవిద్యా ద్విషష్టిభేదా  వ్యాఖ్యాతాః ।

అత్రాహ  కా సాఽష్టావింశతిధాఽశక్తిరత్రోచ్యతే   । ఏకాదశేన్ద్రియవధాః
సప్తదశ తుష్టిసిద్ధి  (బుద్ధి )వధాః । ఏషాష్టావింశతిధాఽశక్తిరితి  ।
తత్రేన్ద్రియవధాస్తావదుచ్యన్తే   । శ్రోత్రే  బాధిర్యం జిహ్వాయాం జడత్వం త్వచి
కుష్ఠిత్వం  చక్షుష్యరూపత్వం నాసికాయామఘ్రాణత్వం  వాచిమూకత్వం హస్తయోః
కుణిత్వం పాదయోః పఙ్గుత్వం  వాగిన్ద్రియ  ఉదావర్త ఉపస్థేన్ద్రియే   క్లైబ్యం
మనస్యున్మాద ఇత్యేకాదశేన్ద్రియవధాః  । సప్తదశతుష్టిసిద్ధివధా 
నామ విపర్యయాస్తుష్టిసిద్ధీనామ్   । తుష్టివిపర్యయాస్తావదుచ్యన్తే  ।
తత్ర నాస్తి ప్రధానమితి యా ప్రతిపత్తిరనన్తా  । ఏవమహమిత్యాత్మజ్ఞానే
తామసలీనా తథాహంకారస్యాదర్శనమవిద్యా । నైవ  సన్తి  తన్మాత్రాణి
భూతకారణానీత్యవృష్టిః  । విషయాణామర్జనే  ప్రవృత్తిరసుతారా   ।
రక్షణే తు ప్రవృత్తిరసుపారా   చ । క్షయదోషమదృష్ట్వాఽర్థే
ప్రవృత్తిరసునేత్రా   । భోగా శక్తిరసుమరీచికా । హింసాదోషమపశ్యతో
భోగారమ్భోఽనుత్తమామ్భసికా । ఇతి తుష్టివిపర్యయా  నవధాఽతుష్టయో
వ్యాఖ్యాతాః । అథ సిద్ధివిపర్యయా  అసిద్ధయోఽష్టౌ  చాభిధీయన్తే ।
నానాత్వం భూతమాత్రస్యైకాత్వమావిర్భూతమతారముచ్యతే   ।
శబ్దమాత్రశ్రవణాద్విపరీతగ్రహణమాసుతారం     యథా నానాత్వజ్ఞో
ముక్త ఇతి శ్రుత్వా  విపరీతం ప్రతిపన్నో  నానాత్వజ్ఞో హ్యముక్త ఇతి ।
అధ్యయనశ్రవణాభినివిష్టస్యాపి   జడత్వాదసచ్ఛాస్త్రోపహతబుద్ధిత్వాద్వా 
పఞ్చవింశతితత్త్వజ్ఞానసిద్ధిర్న   భవతి తదాఽతారతారం తదజ్ఞానమ్  ।
కస్యచిదాధ్యాత్మికేన దుఃఖేనాభిభూతస్యాపి సంసారేఽనుద్వేగాదజిజ్ఞాసోర్న
జ్ఞానం  తత్ప్రమాదమ్ । ఏవమప్రముదితాప్రమోదమానయోశ్చాన్యోన్యయోర్ద్వయమపరం  
ద్రష్టవ్యమ్   । సుహృదుపదిష్టేఽప్యనిశ్చయబుద్ధేరజ్ఞానమ్  
పరస్పరమసమ్పా । అసమ్పావచనాదథవా పరాఙ్ముఖే గురౌ దుర్భాగ్యస్య
జ్ఞానాసిద్ధిస్తదజ్ఞానమసత్ప్రముదితమితి     । ఏవమేతే సిద్ధివిపర్యయా
అసిద్ధయోఽష్టౌ  వ్యాఖ్యాతాః । ఏవమేషాఽష్టవింశతిధాఽశక్తిర్వ్యాఖ్యాతా  ।
అత్రాహ  కా సా నవధా తుష్టిరత్రోచ్యతే   । ప్రకృతిం  పరమార్థత్వేన  పరికల్ప్య
పరితుష్టే మాధ్యస్థం  లభతే తస్య తుష్ట్యా  సా తాన్త్రికీ  సంజ్ఞాఽమ్భ  ఇతి ।
అపరో బుద్ధిం  పరమార్థవేన  ప్రతిపద్య  పరితుష్టస్తస్యాస్తుష్టేః    శలిలా
ఇతి సంజ్ఞా । అన్యోఽహంకారం పరమార్థత్వేనాభ్యుపగమ్య  పరితుష్టస్త  —
పగే ౧౩౪-౧౩౫ మిస్సిన్గ్

సఙ్ఘాతపరార్థత్వాదితి   పురుషాస్తిత్వం సిద్ధమ్  । భేదానాం పరిమాణాత్
కారణమస్త్యవ్యక్తమితి  పర్యాయద్వయేన ప్రధానస్యాస్తిత్వం  సిద్ధమ్  ।
హేతుమదనిత్యమిత్యేకత్వం సిద్ధమ్  । ప్రీత్యప్రీతివిషాదాత్మకా   ఇత్యర్థవత్త్వం 
సిద్ధమ్  । నానావిధైరుపాయైరితి   పరార్థత్వం  సిద్ధమ్  । త్రిగుణమవివేకి
విషయ ఇత్యన్యత్వం సిద్ధమ్  । తస్మాచ్చ విపర్యాసాదిత్యకర్తృత్వం సిద్ధమ్  ।
పురుషస్య దర్శనార్థం  కైవల్యార్థం   తథా ప్రధానస్యాపీతి యోగసిద్ధిః  ।
ప్రాప్తే  శరీరభేదే చరితార్థత్వాదితి  వియోగసిద్ధిః  । జన్మమరణకరణానామితి
పురుషబహుత్వం సిద్ధమ్  । చక్రభ్రమివదితి   శేషవృత్తిః సిద్ధా ।
ఏతే దశమూలికార్థా వ్యాఖ్యాతాః । ఏతేషాం దశానాం ప్రాగుపదిష్టానాం   చ
పఞ్చాశత్ప్రత్యయాః । ఏతే చ షష్టిపదార్థాః   షష్టితన్త్రమిత్యుచ్యతే   ।
అత్రాహ  కోఽనుగ్రహసర్గః   అత్రోచ్యతే  । బాహ్యాన్
పఞ్చతన్మాత్రేభ్యశ్చోత్పాద్యానుగ్రహసర్గధ్యానోత్పన్నేనాధారవర్జితాన్     పుత్రాన్
దృష్ట్వా  తేభ్యస్తన్మాత్రేభ్యోఽనుగ్రహసర్గమసృజద్బ్రహ్మా    ।
అత్రాహ  కశ్చతుర్దశవిధో  భూతసర్గ ఇత్యత్రోచ్యతే  । అష్టవికల్పో  దైవః
పైశాచో  రాక్షసోయాక్షో గాన్ధర్వ  ఐన్ద్రః  ప్రాజాపత్యో  బ్రాహ్మ  ఇత్యష్టౌ
దేవయోనయః । పఞ్చధా తిర్యగ్యోనశ్చ పశుపక్షిమృగసరీసృపస్థావరా
ఇతి । గవాదిమూషకాన్తాః పశవః । గరుడాదిమశకాన్తాః పక్షిణః ।
సింహాదిశ‍ృగాలాన్తాః మృగాః । శేషాదికీటాన్తాః సరీసృపాః ।
పర్వతాదితృణాన్తాః స్థావరాః  । మానుష్యం చైకవిధం  బ్రాహ్మణాదిచాణ్డాలాన్తమ్   ।
అష్టవికల్పో  దైవస్తిర్యగ్యోనశ్చ   పఞ్చధా భవతి । మానుష్యశ్చైకవిధః
సమాసతో భౌతికః సర్గః  ॥
సమాసతో యే త్రిధాః  సర్గాః  తత్రాహ  కస్త్రివిధో  ధాతుసర్గః  అత్రోచ్యతే
సూక్ష్మాః మాతాపితృజాః ప్రభూతా  ఇతి । జ్ఞానేన్ద్రియపఞ్చప్రాణబుద్ధిమనసాం   
గణః సూక్ష్మః । లిఙ్గశరీరాణీత్యర్థః   । మాతాపితృజా షాట్కౌశికాః తత్ర
మాతృతో లోమలోహితమాంసాని పితృతః స్నాయ్వస్థిమజ్జాన   ఇతి షట్కో గణః ।
ప్రభూతాః  పఞ్చమహాభూతాని మహాభూతే ఘటాదీనాం నివేశ ఇతి త్రివిధో
ధాతుసర్గో వ్యాఖ్యాతః । ఏతత్సంసారమణ్డలముక్తమ్  ॥
అత్రాహ  కస్త్రివిధో  బన్ద్య  ఇత్యత్రోచ్యతే  । ప్రకృతిబన్ధో
వైకారికబన్ధో  దక్షిణాబన్ధశ్చేతి  । తత్ర ప్రకృతిబన్ధో
నామాష్టౌ ప్రకృతయస్తాః  పరతేనాభిమన్యమానస్య ప్రకృతిలయః

ప్రకృతిబన్ధ  ఇత్యుచ్యతే । తత్ర వైకారికబన్ధో  నామ ప్రవ్రజితానాం 
లౌకికానాం వైకారికైరిన్ద్రియైర్వశీకృతానాం     శబ్దాదివిషయే
ప్రశక్తానామజితేన్ద్రియాణామజ్ఞానినాం    కామమోహితానాం వైకారికబన్ధ
ఇత్యుచ్యతే । దక్షిణాబన్ధో నామ బ్రహ్మచారిగృహస్థభిక్షువైఖానసానాం  
కామమోహోపహతచేతసామభిమానపూర్వికాం దక్షిణాం ప్రయచ్ఛతాం  దక్షిణాబన్ధ
ఇత్యుచ్యతే । ఇతి త్రివిధో  బన్ధో వ్యాఖ్యాతః । ఉక్తం చ ।
ప్రాకృతేన  తు బన్ధేన  తథా వైకారికేణ  చ ।
దక్షిణాభిస్తృతీయేన బన్ధోయం  చ నిగద్యతే ॥
అత్రాహ  కస్త్రివిధో  మోక్ష ఇత్యత్రోచ్యతే  । జ్ఞానోద్రేకాదిన్ద్రియరాగోపశమాత్  
కృత్స్నక్షయాచ్చేతి । జ్ఞానోద్రేకాదిన్ద్రియరాగోపశమాత్    స్వధర్మాధర్మక్షయో
భవతి ధర్మాధర్మక్షయాచ్చ కైవల్యమితి  । ఉక్తం చ ।
ఆద్యో హి మోక్షో జ్ఞానేన  ద్వితీయో రాగసంక్షయాత్ ।
కృత్స్నక్షయాత్ తృతీయస్తు వ్యాఖ్యాతం మోక్షలక్షణమ్ ॥
కిం త్రివిధం  ప్రమాణమిత్యత్రోచ్యతే   । దృష్టమనుమానమాప్తవచనం
చేతి ఏతత్ త్రివిధం  ప్రమాణమ్  । దృష్టం  తావద్వ్యాఖ్యాయతేయావదిన్ద్రియాణాం
పఞ్చేన్ద్రియార్థాః   ప్రత్యక్షా  ఏవ దృష్టమ్  । అనుమానమ్ ప్రమాణం  లిఙ్గదర్శనే
జాయమానం జ్ఞానమ్  । యథా మేఘోదయేన వృష్టిః  సాధ్యతే బకపఙ్క్తిభిః
సలిలమ్ ధూమేనాగ్నిః తదనుమానమ్ । ప్రత్యక్షేణానుమానేన  వాయోర్థో న సాధ్యతే స
ఆప్తవచనాత్ సాధ్యతే । యథేన్ద్రో  దేవానాం రాజా ఉత్తరాః కురవః సౌవర్ణో మేరుః
స్వర్గేఽప్సరస  ఇతి । త ఇన్ద్రాదయః  ప్రత్యక్షానుమానాసాధ్యాశ్చ  వసిష్టాదయో
మునయో వదన్తి సన్తీన్ద్రాదయః   ఆగమోప్యస్తి ।
స్వకర్మణ్యభియుక్తో యో రాగద్వేషవివర్జితః  ।
జ్ఞానవాన్  శీలసమ్పన్న ఆప్తో జ్ఞేయస్తు  తాదృశః ॥
ఏవమేతత్ త్రివిధం  ప్రమాణమభిహితమ్  । అత్రాహ  తేన త్రివిధేన  ప్రమాణేన
కిం సాధ్యతే అత్రోచ్యతే  । యథా లోకే మానేన ప్రస్థాదినా   ధాన్యాని మీయన్తే ।
తులయా చన్దనాదీని  ద్రవ్యాణి  । ఏవమనేన తత్త్వభావభూతాని ప్రమీయన్తే  ।
త్రివిధేన  దుఃఖేనాభిభూతో బ్రాహ్మణః  కపిలమహర్షిశరణముపాగతః  అత్రాహ  ।
కిం త్రివిధం  దుఃఖమిత్యత్రోచ్యతే  । ఆధ్యాత్మికమాధిభౌతికమాధిదైవికమితి  ।
తత్రాధ్యాత్మికం  ద్వివిధం శారీరం మానసం చేతి । శరీరే భవం శారీరమ్
మనసి భవం మానసం చేతి । తత్ర శారీరం నామ వాతపిత్తశ్లేష్మణాం

తత్త్వసమాససూత్రవృత్తిః 

వైషమ్యాద్యద్దుఃఖముత్పద్యతే   జ్వరాతిసారవిసూచికామూర్ఛాదికం
తచ్ఛారీరముచ్యతే । కామక్రోధలోభమోహమదేర్ష్యాదికం   ప్రియవియోగాదికం
తన్మానసమిత్యుచ్యతే । అధిభూతేభ్యో భవమాధిభౌతికమ్ ।
మానుషపశుమృగసరీసృపస్థావరేభ్యో  యద్దుఃఖముత్పద్యతే  తదాధిభౌతికమ్ ।
అధిదేవేభ్యో జాతమాధిదైవికమ్  । శీతోష్ణవాతవర్షాసన్నిపాతాదినిమిత్తం 
యద్దుఃఖముత్పద్యతే  తదాధిదైవికమ్  । అనేన త్రివిధేన  దుఃఖేనాభిభూతస్య
బ్రాహ్మణస్య  జిజ్ఞాసోత్పనా  । జ్ఞాతుమిచ్ఛా  జిజ్ఞాసా  । యథా తృషితస్య
పానీయం పాతుమిచ్ఛా పిపాసా । ఏతత్సమాసతో నిఃశ్రేయసం  జ్ఞానమ్  । యజ్జ్ఞాత్వా
పునర్జన్మ  న స్యాదితి ॥
ఏతన్మహర్షేర్విజ్ఞానం   కపిలస్య మహాత్మనః ।
యచ్ఛ్రుత్వా బ్రాహ్మణః  శ్రేయః  కృతకృత్యోఽభవత్ తదా ॥
సాంఖ్యసూత్రక్రమేణైషా    వ్యాఖ్యాతా క్రమదీపికా  ।
అనుష్టుపఛన్దసా   చాత్ర జ్ఞేయం  శ్లోకశతత్రయమ్   ॥
ఇతి శ్రీతత్త్వసమాసాఖ్యా   సూత్రవృత్తిః   సమాప్తా ॥
Eన్చోదేద్ అన్ద్ ప్రూఫ ़్రేఅద్ బ్య్ ఢవల్ Pఅతేల్ ద్ర్ధవల్౨౭౮౫  అత్ గ్మైల్ ॅఓమ్

